
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

বিশ্বাস



মুক্ত কণ্ঠে বলছি এখন

জয় আমাদের হবেই হবে

সেই কথাটিই জানিয়ে গেলাম—

তোমরা এসে জয়োৎসবে।


হারবে, যারা অবিরত—

ভেদাভেদের তুলছ পাহাড়

হারবে যারা রক্তলোলুপ

জগৎটাকে করছ সাবাড়।


আমরা শুধু আপোষবিহীন

সংগ্রামী এই কঠিন যুদ্ধে

আমরা পরম বিশ্বাসী সেই—

পিতৃপুরুষ অশোক বুদ্ধে।









একটি জিজ্ঞাসা



এত সব দেখে শুনে

এবার কোন মহা সৃষ্টির কথা ভাবতে বসেছ কবি?

এই অগ্নিক্ষরা মুহূর্ত্তে

তুমি কি অবগাহন করে এসেছ—

আসমুদ্র হিমাচলের

সমস্ত দুঃখী মানুষের অশ্রুসলিলে?

পতন অভ্যুদয়ের এই মহা সন্ধিক্ষণে

কোন্ মন্ত্রোচ্চারণে শুরু করবে—
সেই মহাকাব্য,
কি দেবে তার নাম?

